
Lokalhistorikaren Rikard Berges kritiske kommentarar til Storegut-verket var første gong trykt i Syn og Segn i 1906, og er med i denne utgåva.


Om denne boka

Illustrert meisterverk frå A.O. Vinje.

Aasmund Olavsson Vinje (1818–1870) er ein bauta i norsk kulturhistorie. Han var redaktør for Dølen, den første nynorske avisa, han var nyskapande journalist og er blitt ståande som ein av våre store, folkekjære lyrikarar. Diktverket Storegut kom ut i 1866 og er eit klassisk verk i den norske bokheimen. Den dag i dag er verket kjent for mange lesarar, som denne strofa frå «Det syng fyr Storegut»:

Den dag kjem aldri at eg deg gløymer;

for um eg søver, eg um deg drøymer.

Um natt og dag er du like nær,

og best eg ser deg når myrkt det er.

Storegut var ein historisk person som levde i Telemark på slutten av 1700-talet, og har levd på folkemunne heilt sidan den gong. Mange kunstnarar har late seg inspirere av kjempekaren frå bygdene i Telemark. Denne utgåva inneheld illustrasjonane til Storegut av Harald Kihle og Henrik S.rensen.

FØREORD

ÅSULV EDLAND: STOREGUT
– kjempekaren som ikkje ville døy

A.O. VINJE: INNLEIDING

STOREGUT

DEI OLAVANE

OLAV SJØLV

Då Olav lærde lesa

Olav vert hermann

Olav fær prøva mangt

Olav må elska

Olav høyrer musikk og song i byen

Det gjeng godt fyr'n Olav

Det gjeng'n Olav både godt og vondt

STOREGUT

Uppvokstren hans

Storegut vert bergteken

Storegut tek imot sine herklæde

Storegut i si nye uniform

Dragsmålet

Eivind Ålandsli

Det stend age av kongens umbodsmenner

Storegut er med til kongen

Storegut er landlyst

Storegut med far sin vert fredlyst

Storegut med seks brøder gjeng i krig

Storegut på marknaden

Det syng fyr Storegut

Storegut er med som skattegravar

Storegut på tinget

Storegut er med til Røldalsmessa

Song um Jotunheim

Gunnstein Grytebekk’

Storegut fell i giftetankar

Storegut er bukjær

Storegut vert vitja av huldri eller Rove-Guro

Storegut gjeng med otte

Grytebekken er ute og skyt

Storegut vert atterfunnen

Gaml’ Olav på legd

Ordtydingar

RIKARD BERGES KOMMENTARAR TIL Storegut

Storegut-soga

Ættetavler

Storegut har alltid funnist. Så lenge eg kan minnast, har eg høyrt om Storegut. Kjempekaren Olav Olavsson Edland, eller Æddan som bygdefolk i Vinje seier. Han voks opp på granne-garden på nordsida av steingarden til Nigard, der eg voks opp.

Og Olav heet Son, og Olav heet Far.

Det Olav på Olav var,

Solenge som det var spurt til Mann

Som eigar av Nordigard.

Seinare fann ein ut at det var i 1764 at denne kjempekaren blei fødd i Øvre-Vinje, og at han kom burt 1791. Men han har levt og lever på folkemunne etter han blei burte. Aasmund Olavsson Vinje gjorde Storegut kjend langt utanom lokalmiljøet og heimtraktene med det store diktverket sitt som kom ut fyrste gong i 1866. Storegut er eit hovudverk i Vinjes dikting, og boka har kome i stadig nye opplag. Storegut-dikta kom ut litt etter litt som enkeltdikt i bladet hans, Dølen. Frå 10. desember 1865 fram til 23. september 1866. I 1868 kom «andre upplaget» der han samla alle dikta, og det er denne boka som er grunnlaget for dei seinare utgåvene av Storegut. Denne utgåva fylgjer rettskrivinga til Vinje med visse tillempingar. Boka om Storegut som her blir presentert, viser òg korleis Vinje med Storegut har inspirert fleire andre kunstnarar. Harald Kihle og Henrik Sørensen har på sin måte levandegjort Storegut og samtida og nærmiljøet hans. Den store nasjonale komponisten Edvard Grieg blei også gripen av lagnaden til kjempekaren frå Edland og har tonesett fleire av dikta frå Storegut.

Olav Olavsson Edland, Storegut, var ein historisk person som levde i Øvre-Vinje på slutten av 1700-talet. Lokalhistorikar og konservator Rikard Berge bruka mykje tid på å studere Storegut. Berge var fødd på Rauland og hadde tilgang til skriftlege og munnlege kjelder som stod Storegut og Vinje nær. Johannes Skard skriv også om Storegut i verket Gamalt or Sætesdal. I vår tid kan vi møte Storegut i bøker og blad, i radio og på fjernsyn, på scene og CD. På Internett finst han også. I denne boka vil du møte Storegut slik Aa. O. Vinje, Rikard Berge, Harald Kihle og Henrik Sørensen har opplevt og sett kjempe karen frå bygdene i Telemark.

Aasmund Olavsson Vinje (1818–1870) hadde nesten fyrstehands kunnskap om den lagnaden han skildra i diktverket Storegut. Vinje var omgangsskulelærar i Smørklepp og Grungedal i 1836. Dette er grannebygdene til der Storegut voks opp og levde. På den tid gjekk det stadig soger på folkemunne om kjempekaren som «blei burte i fjøddi» 1791. Far til Vinje mintest far til Storegut, gamle Olav. Han er ein tragisk figur og er kanskje like mykje hovudpersonen i diktverket som sonen Storegut. I ungdomen var også han ein stor og kraftig kar, men det gjekk etter kvart nedover med «gamle Olav». Han miste barn og gard før han kom på legd på slutten av livet. Far til Storegut blei kjend som ein av dei sist omvandrande visekvedarane i Øvre-Tele mark, og Landstad har samla nokre av visene hans. Gamle Olav var også kjend som ein som kunde årelata, og derfor fekk han namnet Blodtapparen.


På Legd eg ligg. So dit det bar!

Eg miste Born, eg miste Gard.

Med alt gjekk ut

Eg miste alt, som kjært meg var

Ja, Storegut.



Siste diktet i boka om Storegut handlar om gamle Olav, Blodtapparen. Med han sluttar også soga om Storegut. Gamle Olav døydde som ein fatig mann på legd – ein som livet hadde fare hardt med – i 1815.

Aa. O. Vinje brukte også Storegut-diktverket til å laga framifrå naturskildringar. Diktverket inneheld fleire historiske og sosiale tidsbilete frå overgangen 1700–1800, og eit dikt fortel om bonde opprøraren Christian Lofthus (1750–97), som dreg på klageferd til kongen i København. Etter det Vinje skriv, var Storegut med på denne ferda, men det er tvilsamt om det er noko hald i dette etter den røynlege historia. Det går også fram av Rikard Berges artikkel. Vinje er diktar og ikkje historikar, og det høver for diktaren å setje soga inn i ein nasjonal historisk samanheng. Slik blir ikkje dette rotekte verket så «nasjonalt» og snevert som det har blitt hevda.

Professor Reidar Djupedal skriv i etterordet til den utgåva av Storegut som kom i 1968: «For Vinje var det ingen vande å vere teledøl og verdsborgar på same tid. Menneskenaturen var den same. Det same var kjærleik og hat, misunning og godunning, liv og død, jamvel om ytre vilkår skifter.»

Dei 17 dikta som utgjer Storegut blir i dag vurderte som eit klassisk norsk bokverk, ikkje berre innanfor nynorsken, men i den norske bokheimen i det heile. Vinje sjølv la stor vekt på den historiske beingrinda, men boka er tidlaus. Her finst allmenn-menneskelege dikt og naturlyrikk som har gjort diktverket verdt å lesa lenge etter både Storegut og Vinje er døde. Det Vinje sa og skreiv om boka på 1850-talet, tyder på at han fyrst hadde tenkt seg ei bok der gamle Olav skulle vera hovudpersonen, men tyngdepunktet blei meir og meir flytt over frå Blodtapparen til Storegut. Vinje var kjend med europeisk litterær tradisjon som han lærde av og lét seg påverke av. Han nemner sjølv Homer og Walter Scott, men Vinjes verk er ikkje noka etterlikning av dei store europearane. Telemarksgrunnlaget er utgangspunktet til Vinje, og her finn han dei historiske personane og hendingane sine slik det går fram av Rikard Berges artik lar i Syn og Segn i 1906.

Storegut høyrer til Vinjes største og mest personlege arbeid. Her gjev han ei skildring av ei fjellbygd på slutten av 1700-talet, han fortel om ein historisk godt kjend person, her er miljøog naturskildringar, og framfor alt er her mange dikt som fortel om diktaren sjølv.

Rikard Berge (1881–1969) var fødd på Rauland og blei ein av dei fremste lokalhistorikarane våre. Han var ein framifrå sogeskrivar og samlar. Rikard Berge var styrar av Fylkesmuseet for Telemark og Grenland fram til 1951. Han byrja tidleg å samle folketradisjon frå Telemarks-bygdene, og han gav ut fleire skrifter og avhandlingar. Rikard Berges største enkeltarbeid er bygde soga for Vinje og Rauland. Dei to fyrste banda kom ut 1940–44, dei to siste kom ut etter han døydde. Dette er eit storverk og eit av dei fremste lokalhistoriske arbeida her i landet. Rikard Berges bok Norsk Bondesylv (1925) og Norsk Sogukunst har også blitt ståande som klassikarar innanfor tradisjonslitteraturen.

Rikard Berge voks altså opp på Rauland på slutten av 1800-talet. Geografisk var han såleis i nærmiljøet til Storegut og Vinje, og i tid stod han også nærare objekta sine enn dei fleste historikarar har hatt høve til. I 1906 gav han ut to hefte av Syn og Segn på Det Norske Samlaget der Storegut og soga om han er temaet. Han skriv at han har gjort oppskrivinga og samlinga i 1899– 1904. Berge har delt inn «Storegut-boka» si i tre. I Storegut-sogo, II Ætte-tavlur og III Diktverke. Her trykkjer vi om att del I og II av Berges Storegut-bok, med Berges eigne ordtydingar. I del I tek han for seg grunnlaget for Storegut-sogene, det historiske materialet. Dette er skrive på strandbyggjedialekt (dvs. dialekt frå øvre Rauland-Arabygdi/Vå). Del II viser slektstavlene til Storegut og han som blei hans banemann. I del III går Berge gjennom og analyserer Vinjes verk. Berge er forsiktig med å leggje fram for tunge histo riske konklusjonar, men det går tydeleg fram kven han meiner var Storeguts drapsmann og korleis drapet skjedde. Det finst ikkje augnevitne, og liket vart heller aldri funne. Dette er historiske fakta. Det er også slått fast at Storegut blei burte i Bor dalen sommaren/hausten 1791 og at området der blei neddemt under den store Tokke-utbygginga. Etterpå var det mange som «såg» han. Ikkje urimeleg, det, når ein tenkjer på at det var i Øvre-Vinje på slutten av 1700-talet. Det blei også funne beinrestar som skulle vera etter Storegut. Berge vurderer desse opplysningane med den avstand ein historikar skal ha. Det som skulle vera Store guts gravplass, blei undersøkt av lensmannen, men med negativt resultat. Storegut-soga er eit historisk diktverk, men det er også ei kriminalsak. Ei uoppklara sak. Og slik er Rikard Berges oppsummering av Aa. O. Vinjes forteljing om Storegut: «Storeguten vert liksom den sterke, truande Vinje, og Blodtapparen er den lidande, tvilande Vinje. Og Vinje-sogo er Storegut-sogo upp-att. Men liksom Storegut-sogo var til ettertanke og lærdom for telebygdine, soleis er Vinje-sogo lærepengar for heile det norske folk.»

Harald Kihle (1905–1997) var ein Telemarks- og Vinje-ven heile livet sitt. Her arbeidde han, her blei han inspirert og her fann han motiva sine. Harald Kihle byrja å reise rundt om i Telemark frå 1924, men før den tid var han kjend med fylket, folket og også tradisjonen gjennom det han hadde lese av Landstads og Rikard Berges skrifter. Storegut høyrde med til basiskunnskapen, så å seia. Kihle kom fyrst til Hjartdal og seinare til Åmotsdal og Arabygdi. Han kjende også Henrik Sørensen (1882–1962), som starta det «livslange» Vinje-opphaldet sitt i Smørklepp i 1927 som varde fram til han døydde i 1962. Harald Kihle fekk også basen sin i Smørklepp i Vinje, og han var her kvar sommar fram til han blei sjuk og døydde i 1997.

Harald Kihle blei i 1945 spurd om han ville illustrere Vinjes Storegut-bok. Boka var ikkje illustrert frå før, og Kihle, som kjende til soga om kjempekaren frå Øvre-Vinje, sa ja. Han budde i Vå i Rauland på den tid, og han brukte modellar derifrå. Seinare ville Henrik Sørensen vera med. Boka kom ut i 1951 og er det største samarbeidsprosjektet mellom Kihle og Sørensen. I 1968 kom boka i nytt opplag i samband med 100-årsjubileet for Vinjes Storegut-bok. Kihle og Sørensen gjekk grundig til verks. Dei gjorde fleire studium i miljøet der Storegut voks opp, såleis var dei på Nordigard i Edland, heimegarden til Storegut, alt i 1935. På den tid fanst der fleire hus frå Storegut si tid. Harald Kihle fortalde meg også at han fire somrar var i Bor dalen der Storegut låg med buskapen. Han teikna og måla her, og på Storegutvollen fann han restar etter den steinbua Storegut budde i. Store delar av Bordalen blei neddemd under Tokke-utbygginga, men på den tid Kihle var her, budde det folk på fjellgarden Havradalen inst i Bordalen. Kihle fortalde at folka på Havradalen, Sondre, Margit og ungane, viste han kor Grytebekken urda ned Storegut. Biletkunstnaren hadde med andre ord svært god bakgrunn for arbeidet sitt – inspirert av sogene, dikta, naturen og folket. Kihles litografi frå denne praktboka har også kome ut i ein eigen kalender, og dei har vore utstilte på Haukeliutstillinga i Storeguthallen. No presenterer vi på ny Store gutlitografia til Kihle og Henrik Sørensens teikningar.

Storegut har også inspirert andre målarar og biletkunstnarar. Knut Skinnarland frå Rauland arbeidde med eit Storegut-monument dei siste åra han levde. Tanken var at det skulle reisast ved Storeguthallen i Edland. Han fekk gjort ferdig fleire utkast til dette monumentet, og eit står no inne i Storeguthallen.

Edvard Grieg (1843–1907) var også inspirert av Vinje og Storegut. Vinjes stemningsfulle lyrikk greip Grieg, og hans mest kjende «Vinje-komposisjon» er musikken til diktet «Våren». Olav Midttun skriv om dette i boka si om Vinje: «Det er ikkje underleg at Grieg dikta kanskje finaste musikkstykket sitt til denne teksta [«Våren»]. Det vart ei så fullkomen sameining av tekst og tone som ein sjeldan når. I det heile er vel tonane til Vinjesongane noko av det beste og finaste Grieg har skapt. Han fann så mykje av sin eigen sjelestrid i tekstene av Vinje.»

Edvard Grieg komponerte «Tolv Vinje-Sange» i 1873–80. Han kalla det opus 33, og fleire av songane her er dikt frå Storegut.

Dei som har arbeidd for denne utgåva av Storegut, er: Haukeli Husflidslag, Sullamrei Historielag, Vinje Mållag og Vinje Kulturområde.

Oslo, i januar 2000
Åsulv Edland

